
[bookmark: 1]CYNGOR CEFN GWLAD CYMRU 
COUNTRYSIDE COUNCIL FOR WALES 
 
DISGRIFIAD SAFLE O DDIDDORDEB GWYDDONOL ARBENNIG 
 
CASTELL-NEDD PORT TALBOT  

 

 

 

 

FRONDEG 

 
Dyddiad Hysbysu:   

 

2000 

 
Cyfeirnod Grid Cenedlaethol:  

SN 717059 

 
Mapiau Ordnans: 

 

 

1:50,000 Rhif taflen: 160 

 

 

 

 

 

 

1:10,000 Rhif taflen: SN70 

 
Arwynebedd y Safle:  

 

8.7 ha 

 
Disgrifiad: 
 
Mae  Frondeg  o  ddiddordeb  arbennig  am  ei  glaswelltiroedd  niwtral,  ei  dolydd  ffen  a’i 
glaswelltir  gwlyb,  sy’n  cynnal  sawl  rhywogaeth  o  blanhigion  anghyffredin.  Mae 
llystyfiant  o’r  fath  erbyn  hyn  yn  fwyfwy  prin  yn  yr  iseldir,  a  gwelliannau  amaethyddol 
wedi disodli’r rhan fwyaf ohono. 
 
 I’r gogledd-orllewin o Bontardawe, ger pentref Rhyd y Fro, saif Frondeg ar uchder o ryw 
150m. Mae’n cynnwys pum cae o boptu i ffordd fechan a adwaenir fel  Ffordd Gwrhyd, 
sy’n  rhedeg  tua’r  gogledd-ddwyrain  o  Ryd  y  Fro  i  Gwmllynfell.  Tywodfaen  o  Fesurau 
Pennant Isaf maes glo De Cymru yw’r craigwely gwaelodol, yn gorwedd dan briddoedd 
stagnogli cambig. Mae’r caeau i’r dwyrain o’r ffordd yn cynnal cymuned dôl ffen lle mae 
glaswellt  y  bwla  Molinia  caerulea,  brwyn  blodeufain  Juncus  acutiflorus  a  brwyn 
pellenaidd  J.conglomeratus  yn  drech,  gydag  ysgall  y  ddôl  Cirsium  dissectum  yma  ac 
acw. Ymhlith y rhywogaethau eraill sy’n bresennol mae mintys y dŵr Mentha aquatica a 
lliflys Serratula tinctoria. Yn y mannau sychach, mae’r glastir yn fwy glaswelltog, gyda 
chrydwellt Briza media, peisgwellt y waun Festuca ovina a chawn duon Nardus stricta, 
ynghyd â chribau Sant Ffraid Stachys officinalis betonica. Lle mae’r ddaear yn arbennig o 
wlyb,  er  enghraifft  ar  hyd  llinellau  draenio,  mae  cymunedau  glaswelltir  gwlyb  wedi 
datblygu,  gyda  glaswellt  y  bwla,  tresgl  Potentilla  erecta  a  llysiau’r  angel  Angelica 
sylvestris. Ymhlith y rhywogaethau eraill sy’n bresennol yma mae’r grug deilgroes Erica 
tetralix,  llafn  y  bladur  Narthecium  ossifragum,  clwbfrwyn  y  mawn  Trichophorum 
cespitosium a thegeirian brych y rhos Dactylorhiza maculata, ynghyd â digon o fwsoglau 
Sphagnum.  
 
Ar  y  llaw  arall,  mae’r  caeau  i’r  gorllewin  o’r  ffordd  yn  cynnal  cymunedau  glaswelltir 
sychach. Mae pengaled Centaurea nigra yn doreithiog mewn mannau, gyda phoblogaeth 
fawr o lysyrlys Sanguisorba officinalis. Ymhlith y planhigion eraill cysylltiedig â’r ardal 
hon  mae  pys  y  ceirw  Lotus  corniculatus,  ytbys  y  ddôl  Lathyrus  pratensis  a  llygaid  llo 



[bookmark: 2]mawr  Leucanthemum  vulgare.  Lle  mae’r  pridd  ychydig  yn  fwy  asidaidd  ei  natur,  mae 
tamaid y cythraul Succisa pratensis yn gydran amlwg o’r glastir. 
 
Ymhlith  y  rhywogaethau  mwy  prin  a  welir  yn  Frondeg  mae’r  hesg  meddal  Carex 
Montana  cenedlaethol  brin.  Dyma  rywogaeth  leol  a  geir  ar  galchfaen  neu  briddoedd 
mwyn-gyfoethog,  ac  sydd  wedi’i  chyfyngu’n  bennaf  i  ardal  y  New  Forest,  de-orllewin 
Lloegr a de Cymru. Rhai o’r rhywogaethau planhigion nodedig eraill sydd yma yw eithin 
y gath Genista anglica a charwe troellog Carum verticillatum. 
 
Sylwadau: 
 
Mae llwybr Sant Illtyd yn rhedeg trwy rhan o’r safle.  
 




    

  

  
